VANJSKO-TRGOVINSKA POLITIKA BOSNE I HERCEGOVINE
BiH je nakon rata počela sa liberalizacijom svoga tržišta i danas vanjsko-trgovinska politika BiH je općenito u skladu sa principima WTO.
1998. godine BiH je usvojila Zakon o vanjsko-trgovinskoj politici koji je utemeljen na principima moderne tržišne ekonomije.

Zakon obuhvaća sve aspekte trgovinske politike i utvrđivanje nadležnosti i uprave za provođenje. Zakon se provodi temeljem drugih posebnih zakona i podzakonskih akata, ali je opet potrebno više jasnoće i konkretnosti posebno u cilju odvijanja procesa trgovinskih pregovora u koje je BiH trenutno uključena (WTO i EU).

Zakon je nediskriminatoran u skladu sa WTO principima i primjenjuje se tretman najpovlaštenije nacije i Nacionalnog tretmana na uvezene robe.

Osnovni ciljevi vanjsko-trgovinske politike su:

1) smanjenje trgovinskog deficita;

2) ubrzavanje razvoja na temelju liberalnog i otvorenog tržišta;

3) povećanje kvalitete i konkurentnosti BiH roba;

4) privlačenje direktnih ino investicija;

5) ubrzavanje integracije BiH u EU 

WTO
U srpnju (7) 1999. godine BiH je zatražila članstvo u WTO i formirala radnu grupu u cilju napretka u procesu pridruživanja WTO.

Od tada je održano nekoliko rundi pregovora i proces je dosta uznapredovao tako da se u ožujku (3) 2007. godine nastavilo sa ispitivanjem vanjsko-trgovinskog režima BiH.

Pripremljen je i usvojen Akcioni plan za pristupanje WTO čiji je cilj povećanje ispunjavanja i planiranje daljnjih aktivnosti na polju usklađivanja zakonodavstva.

Akcioni plan obuhvata izmjene i/ili dopune važećih propisa i pripremu i usvajanje novih propisa, formiranje potrebnih institucija, uspostavu informativnih centara i pristupanje međunarodnim sporazumima i konferencijama.

POVLAŠTENI TRGOVINSKI REŽIM

Prema trenutnim saznanjima preko 90% izvoza BiH je oslobođeno količinskih i carinskih ograničenja na ino tržištu.

Oslobađanje ograničenja u fiskalnom i količinskom smislu rezultat je potpisanih ugovora o slobodnoj trgovini i to bilateralnih, multilateralnih ali i trgovinskim povlasticama odobrenim BiH od strane različitih zemalja.
EU je 2000. godine odobrila BiH autonomne trgovinske mjere i time omogućila BiH izvoz roba bez količinskih i carinskih ograničenja uz izuzetak vina, šećera, ribe i mlade junetine.

BiH i EU su 2001. godine potpisale bilateralni sporazum o trgovini tekstilom koji je ukinuo sva ograničenja na izvoz tekstila u EU.

BiH nije u velikoj mjeri koristila preferencijale jer proizvodi porijeklom iz BiH nisu kvalitetom i sigurnošću ispunjavali kriterije EU. Mislim da su u sličnoj situaciji i druge članice CEFTA ugovora.

BiH je potpisala ugovore o slobodnoj trgovini sa 10 (deset) zemalja od kojih su sada tri (3) članice EU pa u tom smislu nisu na snazi a šest ugovora se stopilo u CEFTA ugovor i ostao je još ugovor o slobodnoj trgovini sa Turskom na snazi.

BiH je isto korisnik Generalnog sustava preferencijala (GSP) i to od: Australije, Kanade, Japana, Novog Zelanda, Norveške, Ruske Federacije, Švicarske i SAD.
Prema GSP BiH je odobrena smanjena ili nulta carinska stopa u odnosu na MFN stope za određene robe.

BiH je potpisala privremeni sporazum o stabilizaciji i pridruživanju i počela  ga primjenjivati od 01.07. 2008. godine.

SSP obuhvata područja:

· liberalizacije trgovine robama i druga pitanja koja se odnose na trgovinu (usluge, javne nabavke, zaštita intelektualnog vlasništva, konkurenciju itd.);

· politički dijalog;

· usklađivanje zakonodavstva;

· druga područja saradnje (industrija, energija i okoliš).

Ovo dosadašnje izlaganje dao sam da bi imali bolji uvid u međunarodni trgovinski položaj BiH, a sada ću reći ukratko o problemima i njihovim uzrocima koji se direktno reflektiraju na izvoz iz BiH bez obzira na područje (CEFTA, EU, ostale zemlje itd.).

BiH da bi izvezla, kao i druge članice CEFTA sporazuma treba izgraditi sustav tehničke infrastrukture za analizu usklađenosti (laboratorije za ispitivanje i kalibraciju, tijela za inspekciju i certificiranje), kao i mjerenje mađunarodne usklađenosti. Trenutno zahtjevi za usklađenošću sa EU standardima čine izvoz u EU izuzetno skupim i kompliciranim (u nekim slučajevima i nemogućim) a ujedno otežava ino ulaganja u proizvodni sektor i međunarodnu tehničku suradnju.
EU integracije podrazumijevaju okvirni set zakona u skladu sa standardima EU. Ti zakoni determiniraju slobodno kretanje roba i stvaraju sustav tehničkih propisa za izvorne proizvode. 

Valja kazati da sustav standardizacije i akreditacije  u BiH trenutno funkcionira  u skladu sa WTO-TBT i EU načelom i da su svi problemi u osnovi rezultat nedostatka financija i kapaciteta institucija.

Što se tiče standarda valja kazati da BiH od svoje nezavisnosti nastavlja primjenjivati JUS standard bivše države. 2001. godine usvojen je ''Zakon o standardizaciji u BiH'' koji uređuje područje standardizacije na međunarodno prihvaćenim principima. Istim zakonom je regulirano da se u BiH može koristiti JUS standard ukoliko nije zamijenjen BAS standardom na temelju Odluke o preuzimanju zakona i podzakonskih akata bivše SFRJ.

Veliki dio  JUS standarda su u primjeni i u najvećoj mjeri dio tehničkih propisa jer odgovarajući tehnički propisi nisu zamijenjeni novim BiH propisima.

Vezano za preostali dio JUS standarda, koji nisu zamijenjeni do 31.12. 2003. godine BAS standardima, njihovo korištenje je dobrovoljno.

Novouspostavljeni Institut za standarde BiH, koji radi od 01.01. 2007. godine prihvatio je Kodeks dobre prakse TBT (tehničkih barijera u trgovini). Prihvatanjem Kodeksa Institut je preuzeo obvezu osiguranja pripreme, usvajanja i provođenja standarda koji neće praviti barijere međunarodnoj trgovini.  Koje su to prednosti akreditiranja ?

1. daje  garanciju za podizanje razine organizacijsko-tehničke osposobljenosti  laboratorija za ispitivanje i kakvoću, certificiranje i inspekcijska tijela.

2. za gospodarstvo zato što osigurava pouzdanost u ispitivanja i mjerenja, smanjuje troškove, pomaže u donošenju odluka  procjena rizičnosti određenih roba. Proizvodi sa certifikatom od akreditiranih tijela povećavaju povjerenje kupaca korisnika roba i time povećavaju konkurentnost proizvoda i lakši pristup tržištu.

3. daje sigurnost i povjerenje kupaca da kupuje kvalitetan proizvod ili uslugu. Da biste danas zadovoljili tržište morate imati kvalitetne proizvode sa validnim međunarodno priznatim certifikatom tj. certifikatom koji garantira usklađenost kvaliteta proizvoda sa standardom.

4. Za državu je pozitivno jer akreditiranje znači povjerenje u državne institucije ovlaštene za ocjenjivanje usklađenosti, a sve u cilju zaštite javnog interesa i rast sigurnosti u poredbi pri donošenju odluka.  

